
141.




Che corpa Alena, ò Parede a sto ’mbruoglio,
Quanno vonno li Dei Troja schianata?
Mà schiarare la neglia io mò te voglio,
Che t’ha la vista toa troppo appannata.
Ne tuosto chiù starrai comme no scuoglio
A la cricca, che ’n capo t’è sautata.
Siente mammata ccà, potta de ’nnico,
E damme bone arecchie a quanto dico.




142.




Vi che roine, e che sconquassamiente
De palazze arredutte à pretecaglie,
Dove la neglia ’ntrà la shiamma ardente
Co porvere, e co fummo all’aria saglie:
Llà stà Nettunno, e à botte de Tredente
Và scarrupanno attuorno le moraglie;
E schiana la Cetà de muodo tale
Comme si mò facesse carnevale.




143.




’Nnanze a la porta Scea ’ncherebizzata
Giunone signo fà co lo spatone,
E da lo puorto llà tutta l’armata
Chiamma; e non pare Dea, mà Tezefone.
Vi Pallade ca stà ’ndiavolata
A lo castiello, e jetta lampe, e truone
Da na nuvola ardente; e a sta facenna
Streverio fà co la soa targa orrenna.




144.




Tiè mente à Giove llà сo che forore
E li Griece, e li Dei và scazzecanno
Contra de Troja! ò figlio de sto core,
Priesto affuffa da ccà, benaggia aguanno.
Scumpela, e lassa mò sto mal’omore:
Ch’io t’accompagno, e sarvo d’ogne danno
Te porto ’n casa, e io la via te mostro.
Cossì ditto, scomparze: e schiavo vuostro.

